
Dastana çevrilmiş dostluq

Bu sətirlərin müəllifinə Ulu öndərin Xanış 
kişi ilə bir neçə görüşündə jurnalist kimi işti-
rak etmək qismət olub. Onların dostluğunun 
təməli 1994-cü il dekabrın 23-də Prezident 
Heydər Əliyevin sədrliyi ilə Respublika Sa-
rayında aqrar islahatlara həsr olunmuş müşa-
virədə qoyulub. Orada lerikli fermerin çıxışı, 
ölkə rəhbəri ilə dialoqu müşavirədə, sözün əsl 
mənasında, xeyli xoş ovqat yaradıb.  

...Həmin gün natiqlər Prezidentin aqrar 
sahə ilə bağlı tapşırıqlarının icrası barədə məlu-
mat verir, ölkədə bolluq yaradılmasına töhfələ-
rindən bəhs edirdilər. Heydər Əliyev fermerlərə 
diqqətlə qulaq asır, suallar verir, kənd camaatı-
nın vəziyyəti ilə maraqlanır, xeyir-bərəkət müj-
dəli tövsiyələrini əsirgəmirdi. Fermer Xanış Şa-
hıyev danışmaq üçün əlini qaldıranda Prezident 
bunu gördü və ona da söz verdi. Fermer əvvəlcə 
özünü təqdim edərək bildirdi ki, 64 yaşındadır, 
ayağı yer tutandan təsərrüfatda çalışıb, taxıl 
əkib, mal-qara saxlayıb. Bununla yanaşı, 18-i 
oğlan, 4-ü qız olmaqla 22 uşağı var. Atası İkinci 
Dünya müharibəsində, iki oğlu Qarabağ uğrun-
da döyüşlərdə həlak olub, biri isə yaralanıb.

Ardınca Xanış kişi onu bu müşavirəyə 
dahi rəhbərə olan sonsuz ehtiramının gətirdiyi-
ni söylədi: “Televiziyada çıxışlarınıza ailəmiz 
böyük maraqla baxır, hər sözünüz ürəyimiz-
dən xəbər verir. Xalq üçün çəkdiyiniz zəhmət 
qəlbimizi dağa döndərir. Sidq-ürəkdən xalqa 
bağlısınız. Buna görə də xalq tərəfindən sevi-
lirsiniz, hər kəsin məhəbbətini qazanmısınız. 
Hörmətli Prezident, bilirəm ki, dünyada dos-
tunuz çoxdur. Əgər çoban dostunuz yoxdursa, 
bloknota yazın ki, Lerikdə çoban Şahıyev Xa-
nış mənim dostumdur”. 

obanın belə ərkyana çıxışı Ulu öndərə o 
qədər xoş təsir bağışladı ki, ağsaqqal fermerin 
dostluq təklifini  razılıqla qəbul etdi. Bundan 

5 ay sonra – Qurban bayramı günü Xanış kişi 
xeyli qoyun kəsərək, Prezident Sarayının qar-
şısına gətirdi və ölkə başçısı ilə görüşüb, bay-
ram münasibətilə onu təbrik etdi. Fermer dahi 
rəhbərə Lerik camaatının salamlarını çatdırdı. 
Prezident isə çoban dostunun Qurban payları-
nın Bakıdakı məcburi köçkün ailələrinə çatdı-
rılması barədə göstəriş verdi.  

O ildən başlayaraq çoban Xanış Şahıyev 
ənənəsinə sadiq qalaraq, hər il müqəddəs bay-
ramlarda qurbanlar kəsir paytaxta gətirib ölkə 
başçısı ilə görüşürdü. Onların Azərbaycanın 
xeyrinə qərar qəbul edilmiş Lissabon sammi-
tindən sonra və yeni əsrin əvvəlində Novruz 
bayramı günü olmuş görüşlərinin xalqımızda 
xüsusilə böyük ruh yüksəkliyi yaratdığının 
canlı şahidiyəm. 

Həmin illərdə dövlət televiziyasının Cənub 
bölgəsi üzrə müxbiri olduğum zaman tanınmış 
fermerlə Lerikdə dəfələrlə görüşmüşəm. Bəzi 
ağzıgöyçəklər yazırdılar ki, bəs, Xanış kişi heç 
də çoban deyil, fermer adı ilə ortaya çıxarılan 
dilli-dilavər musiqiçidir. Mən də onun gənclik 
illərində tütəklə gözəl musiqilər ifa etdiyini 
bilirdim. Amma həmin vaxt o, həqiqətən, hey-
vandarlıqda ad çıxarmış sadə zəhmət adamı 
idi. Buna görə də həm fermer, həm də keçmiş 
ifaçı kimi qabiliyyətlərini əks etdirən süjet ha-
zırlayıb televiziyada göstərdik. Xanış kişinin 
ona məxsus olan Velaçola yamacında arxac-
dan çıxardığı qoyun sürüsünü otara-otara tütək 
çalması, heyvandarlıqla bağlı peşəkar səviyyə-
də söhbətlər etməsi böyük maraqla qarşılandı.  

Söhbətlərimizdən birində onun söylədiklə-
rini, az qala, cümlə-cümlə xatırlayıram: “Jur-
nalistlər məndən çox soruşurlar ki, sən nəyə 
görə Prezidentlə dostsan və Prezident sənə nə 
üçün belə dəyər verir  Deyirəm, möhtərəm 
Prezidentlə ona görə dostam ki, ürəyimdə 3 

dağ var – ata dağı və iki bala dağı. Əgər hör-
mətli Prezident müharibəni dayandırmasaydı, 
minlərlə insan, millət şəhid olacaqdı. Əgər o, 
müharibənin qarşısını almasaydı, xalqın öv-
ladları, o cümlədən mənim də 14–15 oğlum 
qurban gedərdi. Buna görə Heydər Əliyevi 
hədsiz çox istəyirəm. İndi isə atəşkəs yaranıb 
və bizim düşmənə layiqli cavab verə biləcək 
nizamlı bir ordu yaratmaq imkanımız var. Bir 
də ki, Heydər Əliyev əliqabarlı insanlara hör-
mət və qayğı ilə yanaşan böyük şəxsiyyətdir”.

Yuxarıda xatırlatdığım Novruz bayramı 
günü baş tutan görüş zamanı Xanış Şahıyev 
Ulu öndərin xilaskarlıq missiyasını yüksək 
dəyərləndirərək demişdi: “Əllərimə baxıb 
ağlayıram, sevinirəm, gülürəm. Ancaq Allah 
bu əlləri görür. Mən bu əlləri Sənin üçün qal-
dırmışam və heç nədən narazı deyiləm. Mən 
bura nəyə görəsə, kiminsə malı ilə deyil, öz 
əllərimin qabarı ilə gəlmişəm, öz sözümlə gəl-
mişəm... Sənin haqqında sözü bir dəfə də, yüz 
dəfə də, min dəfə də danışanda adam doymur. 
Elə bil ki, heç danışmamışam, ya da birinci 
dəfədir danışıram. Sənin haqqında nə qədər 
danışılsa, söz Sənə yaraşır, Sən də sözə yara-
şırsan. Mən demişəm: Heydər Əliyev, Sənin 
başmaqların hər adamın ayağına olar, amma 
heç kəs Sənin yerişini yeriyə bilməz. Hey-
dər Əliyevin vəzifəyə yox, vəzifənin Heydər 
Əliyevə ehtiyacı var. Sən balaca vəzifələri də 
Prezident səviyyəsində aparmısan. Sənin du-
ruşunda da, yerişində də, danışığında da pre-
zidentlik səviyyəsi mövcuddur”. 

Həmin görüşdə Heydər Əliyev deyib: 
“Xanış kişi, mən həmişə səninlə söhbət edən-
də çox təəccüb edirəm ki, sən nə qədər müdrik 
xalq sözü, atalar sözü bilirsən və sənin nitq im-
kanların nə qədər böyükdür. O qədər gözəl da-
nışırsan ki, bir dənə söz o birini təkrar etmir... 
Sən kənd adamısan, dağda yaşayırsan. Ancaq 
bəzən görürsən ki, bizim ayrı-ayrı ziyalılar-
dan sənin danışığın daha yüksək səviyyədədir. 
Doğrudur, sən mənim haqqımda həddindən 
artıq xoş sözlər dedin. Buna görə təşəkkür 

edirəm. Ancaq başa düşürəm, bəzi sözləri də, 
əlbəttə, məni çox istədiyindən deyirsən. Mən 
adi bir adamam, Prezidentəm, xalq məni se-
çibdir. Mən xalqın etimadı ilə də bu vəzifəni 
aparıram”.

Təəssüf ki, bu, Ulu öndərlə fermer Xanış 
Şahıyevin son görüşü oldu. Bir neçə ay sonra 
unudulmaz dahi şəxsiyyət dünyasını dəyişdi. 
Matəm günü sübh tezdən özünü Bakıya ye-
tirən Xanış kişi böyük dostunu haqq dünyasına 
yola salanların ön cərgəsində, rəsmi şəxslərin 
arasında göz yaşı tökə-tökə irəliləyirdi. Bu isə 
onu göstərirdi ki, böyük dostluq heç bir rəs-
miyyət çərçivəsinə sığmır. 

Xanış kişi Ulu öndərə görə çox popul-
yar olmuşdu. Bir dəfə xanımı ilə Sumqayıta 
– bizə qonaq gəlmişdi. Xəbəri eşidən qonşu-
larımızın hamısı həyətə çıxaraq, Ulu öndərin 
çoban dostunu yaxından görməyə can atırdı. 
Bir-bir onunla əl tutub görüşdülər, yaxın adam 
kimi hal-əhval tutdular. Axşam keçirilən toy 
məclisində isə Xanış kişinin bəy-gəlinə arzu-
larını bildirməsi və özü ilə gətirdiyi tütəyini 
çıxarıb ifa etməsi hər kəsi heyran qoydu. Belə-
cə, Heydər Əliyevin şəxsiyyətinə dəyər verdi-
yi el ağsaqqalının çıxışı ilə məclisimiz daha 
təntənəli oldu.    

S  Azərbaycan Prezidenti İlham Əliyev 
də Xanış kişi ilə dostluq estafetini həvəslə 
davam etdirib, Lerikə hər səfərində onunla 
mütləq görüşüb, səmimi söhbətlər edib. Hə-
min görüşlərin birində İlham Əliyev tanınmış 
fermerə bir foto-albom verərək dedi: “Xanış 
əmi, burada Ulu öndərlə sənin dostluğunu əks 
etdirən şəkillər toplanıb, qoy,   yadigar qalsın”. 
Xanış kişi bundan çox məmnun olaraq belə 
cavab verdi: “Sənin mənə əmi deyən dilinə 
qurban  Bu albom mənim üçün ən böyük hə-
diyyədir. Göz bəbəyim kimi qoruyacağam”...

Tanınmış fermer 10 ildən çoxdur ki, ara-
mızda yoxdur. Ondan sonra da ailə üzvləri 
hamılıqla dahi rəhbərin ölməz ruhuna sonsuz 
ehtiram bəsləyir. Şahıyevlər Prezident İlham 
Əliyevin hər əmrinə müntəzir əsgər kimi 
vətənpərvərlik nümunəsi göstərirlər. İki oğlu 
I Qarabağ müharibəsində şəhid olmuş Xanış 
Şahıyevin iki nəvəsi də II Qarabağ müharibə-
sində canından keçərək əbədiyyətə qovuşub. 
Bu, sostluq ənənəsinə sədaqətin bir nümunəsi 
oldu.   

l�       

Ulu öndərin demokratik cəmiyyət  
təlimində ədalət və qanunçuluq

Dahi şəxsiyyət bütün bunlara nail ol-
maq üçün, ilk növbədə, insanların hüquq və 
azadlıqlarının ifadəsinin və müdafiəsinin ən 
ali forması olan qanunlara dürüst əməl edil-
məsi prinsipini önə çəkib, sağlam mənəvi 
mühitin formalaşması məqsədilə cinayət-
karlığa, xüsusən rüşvətxorluq və korrupsiya 
kimi ağır cinayətlərə qarşı qətiyyətli addım-
lar atıb. 

Ulu öndər ölkəmizdə ali hüquq təhsili 
sisteminin yüksək səviyyədə, haqq-ədalət 
çərçivəsində təşkilinə xüsusi önəm verir, bu 
məsələni daim diqqət mərkəzində saxlayır-
dı. Bu, təsadüfi deyildi. ünki  vətənpərvər, 
savadlı və vicdanlı hüquqşünas kadrları 
yetişdirilmədən respublikada ədalətli cə-
miyyət quruculuğunda uğura nail olmaq 
müşkül idi. Ümummilli lider Azərbaycanın 
prokurorluq orqanlarının 80 illik yubileyinə 
həsr olunmuş təntənəli yığıncaqda bununla 
bağlı deyirdi: “Mən xüsusi qeyd etmək istə-
yirəm ki, 1960, 1970, 1980-ci illərdə Azər-
baycanda milli prokuror kadrları hazırlandı, 
yetişdi və bu gün Azərbaycan prokurorlu-
ğunun əsasını təşkil edən kadrlar yüksək 
peşəkarlığa, hüquqi təhsilə malik olan və öz 
vəzifələrini yerinə yetirə bilən kadrlardan 
ibarətdir. Bunlar hamısı bir gündə, bir ildə 
hazırlana bilməzdi. Azərbaycanda prokuror-
luq orqanları on illər ərzində təşkil olunmuş, 

formalaşmış, inkişaf etmiş və bugünkü yük-
sək peşəkar səviyyəyə çatmışdır”.

Heydər Əliyev xalqın təkidli çağırışı ilə 
Azərbaycan rəhbərliyinə yenidən qayıtdığı 
ilk illərdə respublikamız və xalqımız çox 
ağır sınaqlarla üzləşmiş, dövlətçiliyimizin 
əsasları ciddi şəkildə zəifləmiş, cinayətkar-
lıq halları çoxalmışdı.   Həmin vaxt dövlət 
idarəçiliyindəki səriştəsizlik ölkədə vətən-
daş qarşıdurmasına, xaosa, hərc-mərcliyə, 
özbaşınalığa gətirib çıxarmış, müstəqilli-
yimizin məhv olmaq təhlükəsi yaranmış-
dı. Bu illərdə prokurorluq orqanlarında da 
qeyri-sağlam vəziyyət hökm sürür, sistem 
üzərinə düşən vəzifələri həyata keçirmək-
də çətinlik çəkirdi. Ümummilli lider həmin 
vaxt diqqəti, ilk növbədə, ictimai-siyasi sa-
bitliyin, qanunçuluğun bərqərar edilməsinə, 
milli dövlətçiliyin və ictimai təhlükəsizliyin 
qorunmasına yönəltdi, cəmiyyətin cinayət-
kar ünsürlərdən təmizlənməsini, güclü və 
səmərəli hüquq-mühafizə sisteminin for-
malaşmasını diqqət mərkəzində saxladı, 
daxili və xarici qüvvələrin dövlət çevrilişi, 
sui-qəsd və təxribat cəhdlərinə qarşı  ciddi 
mübarizə tədbirlərinə başladı. 

Heydər Əliyev qısa müddətdə gecə-
li-gündüzlü fədakar əməyi hesabına ölkədə 
ictimai-siyasi sabitliyi, qanunçuluğu bərqə-
rar etdi, cəmiyyətdə hökm sürən hərc-mərc-

liyə və özbaşınalığa birdəfəlik son qoydu. 
Onun 1994-cü ildə imzaladığı cinayətkarlıq-
la mübarizə məqsədi daşıyan tarixi fərmanı 
bu taleyüklü məsələdə– qanunçuluğun və 
hüquq qaydalarının möhkəmlənməsində, ci-
nayətkar təzahürlərinə, mütəşəkkil cinayət-
karlığa, korrupsiya və terrorizmə, narkotik 
vasitələrin qanunsuz dövriyyəsinə qarşı sərt 
mübarizədə əsaslı dönüş yaratdı.   

Bu məqamda o dövrün  mühüm bir ha-
disəsini də xatırlatmaq istərdim. Bu, dahi 
şəxsiyyətin Azərbaycan Respublikası Kons-
titusiyasının 1995-ci ildə ümumxalq səs-
verməsi yolu ilə qəbul olunması ilə bağlı-
dır. Belə ki, zəngin dövlətçilik təcrübəsinə 
əsaslanan Heydər Əliyev müstəqil Azərbay-
canın ilk milli Konstitusiyası yaradılarkən 
qanunun aliliyini önə çəkdi, hüquqi dövlətin 
bütün prinsiplərini–insan hüquqlarının mü-
dafiəsi, hakimiyyət bölgüsü, konstitusiya 
nəzarəti kimi məsələləri diqqət mərkəzində 
saxladı, insan haqlarının təminini dövlətin 
ali məqsədi kimi bəyan etdi. 

Yeni Konstitusiyanın qəbul edilməsin-
dən sonra isə Ulu öndərin 1996-cı ilin fevra-
lında imzaladığı fərmanla hüquqi islahatlar 
üzrə komissiya yaradıldı. Bununla da ölkə-
də hüquqi islahatların həyata keçirilməsinə 
başlandı. Bu, ilk növbədə, məhkəmə-hüquq 
sisteminin müasirləşməsində özünü qaba-
rıq büruzə verdi. Eyni zamanda, həmin ko-
missiya tərəfindən ictimai münasibətlərin 
müxtəlif sahələrini tənzimləyən bir sıra qa-
nunların, o cümlədən prokurorluğun fəaliy-
yətinə aid müddəaları nəzərdə tutan norma-
tiv-hüquqi aktların layihələri hazırlandı. Bu 
layihələr əsasında isə respublikanın hüquq 
sisteminin formalaşmasında əhəmiyyətli rol 

oynayan “Konstitusiya Məhkəməsi haqqın-
da”, “Məhkəmələr və hakimlər haqqında”, 
“Polis haqqında”, “Vəkillər və vəkillik fəa-
liyyəti haqqında”, “Əməliyyat-axtarış fəa-
liyyəti haqqında” və digər qanunlar qəbul 
edildi.  

Ümummilli lider Heydər Əliyev respub-
lika prokurorluğunun fəaliyyətinin dünya 
standartları səviyyəsində təkmilləşdirilmə-
sinə, ən yüksək beynəlxalq tələblərə uyğun 
formalaşdırılmasına mühüm önəm verir, 
prokurorluq orqanlarına hərtərəfli qayğı və 
diqqət göstərirdi. Dahi şəxsiyyətin 1998-ci 
il noyabrın 28-də  prokurorluq orqanlarının 
yaradılmasının 80 illik yubileyinə həsr edil-
miş təntənəli yığıncaqdakı  nitqində “Pro-
kurorluq peşəsi ağır, çətin peşədir. Amma, 
eyni zamanda, çox şərəfli, hörmətli peşədir. 
Mən arzu edərdim ki, siz həmişə bu peşəni 
şərəflə daşıyasınız” vurğuladığı sözlər də 
yuxarıdakı fikrin bariz ifaədsi idi. 

Ümumiyyətlə, Ulu öndər dövlət başçısı 
kimi daim inandığı, güvəndiyi və arxalan-
dığı prokurorluq orqanlarına qayğısını heç 
vaxt əsirgəmədi. Prokuror peşəsinə dərin 
hörmət və ehtiramının bariz təzahürü kimi,  
hər il oktyabr ayının 1-nin prokurorluq iş-
çilərinin peşə bayramı kimi qeyd edilməsi 
barədə 17 iyul 1998-ci il tarixli sərəncam 
imzaladı. Belə bir dəyərləndirmə  hər bir 
prokurorluq işçisində fəaliyyətinə daha mə-
suliyyətlə yanaşmağı, etimadı doğrultmağı 
şərtləndirdi. 

Yeri gəlmişkən, Ulu öndər Heydər 
 Əliyevin prokurorluq orqanlarının fəaliy-
yətində səmərəliliyin daha da artırılmasına 
müsbət təsir göstərən tarixi bir hadisəni də 
xatırlatmaq istərdim. Belə ki, dahi şəxsiy-
yətin respublika prokurorluğunun rəhbər 
işçiləri ilə 2000-ci il aprelin 26-da keçir-
diyi görüşdə Ümummilli liderin onların 
diqqətinə yönəltdiyi tövsiyə və  göstərişlər 
proqram xarakteri daşımaqla bu sahədə re-
allaşdırılan islahatların icrasını, prokuror-
luğun fəaliyyətinin təkmilləşdirilməsini, 
prokurorluğun struktur və mahiyyət baxı-
mından tam yenidən qurulmasını,    zəru-
ri normativ-hüquqi bazanın yaradılmasını 
sürətləndirdi. Bu istiqamətdə gerçəkləşdi-
rilən layihələr isə dövlətçiliyin və milli ma-
raqların etibarlı qorunmasını, cinayətkarlığa 
qarşı mübarizənin daha da gücləndirilmə-
sini, vətəndaşların hüquq və azadlıqlarının 
müdafiəsinin ən yüksək  səviyyəyə qaldırıl-
masını şərtləndirdi.

Bütün bunlarla bərabər,  bir az əvvəl 
vurğuladığım tövsiyə və  göstərişlər  pro-
kurorluq sistemində ciddi tələbkarlıq şə-
raitinin formalaşdırılması, prokurorluğun 
demokratik məzmunda yeniləşdirilməsi, 
mövcud neqativ təzahürlərin aradan qal-
dırılması, müasir standartlar səviyyəsində 
işləməyə qadir olan kadr korpusunun for-
malaşdırılması və kadrların yeni mütərəqqi 
formalar əsasında seçilməsində əhəmiyyətli 
rol oynadı. Ümummilli lider Heydər Əli-
yevin 19 iyun 2001-ci il tarixli fərmanı ilə 
“Prokurorluğa işə qəbul olunmaq üçün na-
mizədlərlə müsabiqə keçirilməsi qaydaları 
haqqında Əsasnamə”nin təsdiq edilməsilə 
prokurorluq orqanlarına işə qəbulun şə af 

prosedurlar əsasında müsabiqə yolu ilə apa-
rılması qaydalarının müəyyənləşdirilməsi 
də bunun parlaq ifadəsi idi.   

O dövrdə Ulu öndər əfv və amnistiya 
təsisatlarının yaradılmasına da prioritet is-
tiqamət kimi yanaşdı.1995-2003-cü illər 
ərzində 7 amnistiya aktının və 32 əfv fərma-
nının qəbul edilməsi də bunun bariz ifadə-
si idi. Həmin  amnistiya aktları 77 mindən 
çox insana şamil edilmişdi. Eyni zamanda, 
1993-cü ildən ölüm cəzasının icrasına mo-
ratorium qoyulması, 1998-ci ildə isə Şərq-
də ilk dəfə olaraq Azərbaycanda bu cəza 
növünün tamamilə ləğv edilməsi dahi şəx-
siyyətin böyük qəlb və mənəviyyat sahibi 
olduğunun təsdiqinə çevrildi, Azərbaycanın 
demokratik-hüquqi dövlət quruculuğu yo-
lunda olduğunu bir daha sübut etdi.   

Ulu öndərin layiqli davamçısı möh-
tərəm Prezident İlham Əliyevin təşəbbüsü 
və rəhbərliyi ilə prokurorluq orqanlarında 
islahatlar yeni dövrün tələbləri səviyyə-
sində məqsədyönlü şəkildə davam etdiri-
lir, prokurorluq orqanlarının fəaliyyətinin 
daha da müasirləşdirilməsi və təkmilləşdi-
rilməsi, dövlətçiliyə sadiq, qanunun alili-
yinə hörmət edən, sağlam mənəviyyata, ge-
niş dünyagörüşünə, yüksək nəzəri biliklərə 
malik yeni nəsil prokurorluq əməkdaşları-
nın formalaşdırılması, eyni zamanda, pro-
kurorluq orqanları əməkdaşlarına böyük 
diqqət  və qayğı göstərilməsi məqsədilə 
davamlı  zəruri tədbirlər həyata keçirilir.  

Prezident İlham Əliyev 2020-ci il  mayın 
1-də yeni təyin olunan Baş prokuror Kamran 
Əliyevi videoformatda qəbul edərkən kadr-
ların peşəkarlığının daim diqqət mərkəzində 
saxlanılmasının vacibliyini qeyd edərək de-
yib: “Həm bu gün fəaliyyətdə olan kadrların 
peşəkarlığının təkmilləşdirilməsi üçün əlavə 
tədbirlər görülməlidir, həm də prokurorluq 
orqanlarına yeni qəbul olunacaq işçilər yük-
sək peşəkarlığa malik olmalıdırlar, eyni za-
manda, bu vacib amillə bərabər, dövlətçiliyə 
sədaqət prinsipləri də həmişə üstün olmalı-
dır”.

Dövlət başçısının bu dəyərli tövsiyəsi 
ötən müddətdə prokurorluğun daim diqqət 
mərkəzində saxlanılıb, bu sahədə  isla-
hatların dərinləşdirilməsinə və fəaliyyətin 
təkmilləşdirilməsinə dair mühüm tədbirlər 
həyata keçirilib, prokurorluq orqanlarının  
dövrün tələblərinə uyğun şəkildə təşkilinə 
xüsusi önəm verilib,  struktur dəyişiklikləri-
nin və kadr islahatlarının həyata keçirilməsi 
uğurla davam etdirilib.  

Əminliklə bildirirəm ki, prokurorluq 
işçiləri bundan sonra da dövlətimizin baş-
çısının müdrik və uzaqgörən siyasətini tam 
dəstəkləyərək, öz fəaliyyətlərini müstəqil 
dövlətçilik prinsipləri əsasında quraraq  səy-
lərini daha da artıracaq,   üzərlərinə düşən 
bütün vəzifələri yüksək məsuliyyət hissi ilə 
dərk etməklə,  vaxtında və keyfiyyətlə ye-
rinə yetirəcək,  qanun pozuntularına qarşı 
mübarizəni gücləndirəcəklər.

